
C-III.-12-0364 

                                                                                                                                         Ankuesi:  

                                                                               

H (R) K dhe M R K, Malishevë, të përfaqësuar nga avokati B K Malishevë 

 

Kundër   

                                                                                                                      Pala kundërshtare: 

    

1.NSH “Mirusha”  e përfaqësuar nga Agjencia Kosovare e Privatizimit, rr. “Dritan Hoxha”, 

Nr. 55, Prishtinë. 

 

2. Ekonomia e Pyjeve, Malishevë 
 

Dhoma e Posaçme e Gjykatës Supreme të Kosovës për çështjet në lidhje me Agjencinë Kosovare 

të Privatizimit (Dhoma e Posaçme), gjyqtarja Manushe Karaçi, më 14 nëntor 2023, lëshon këtë: 

 

A K T V E N D I M 

 

1. Ankesa e ankuesit konsiderohet e tërhequr. 

 

   2.  Në këtë çështje juridike nuk caktohen taksa gjyqësore. 

 

 

Rrethanat faktike dhe procedurale 

 

Më 8 mars 2012, Dhoma e Posaçme e Gjykatës Supreme të Kosovës, nga Gjykata Komunale në 

Malishevë, ka pranuar lëndën me nr. C.Nr 181/06  të datës 15 shkurt 2012, pas plotfuqishmërisë 

së aktvendimit, në kompetencë të mëtutjeshme.  

 

Më 26 prill 2006, Dhoma e Posaçme ka pranuar padinë e parashtruar nga paditësit, H R K, M R 

K kundër të paditurave NSH “Mirusha” në Malishevë dhe Ndërmarrja pyjore “Ekonomia e 

Pyjeve” për shkak të vërtetimit të pronësisë. 

 

Paditësit theksuan se janë trashëgimtarë të paluajtshmërisë e cila ka qenë e evidentuar në emër 

të paraardhësit të tyre në bazë të fletës poseduese nr.... ZK C dhe nr. ...ZK C, që tani janë të 

shënuara në emër të të paditurave, pas marrjes nga pushteti i atëhershëm.   

 

Kësisoj, parashtruesit e padisë kërkuan nga Dhoma e Posaçme që të miratojë padinë dhe 

kërkesëpadinë e paditësve si të bazuar , në mënyrë që  të vërtetohet se paditësit janë pronarë të 

paluajtshmërisë të lartcekur dhe pjesës së ngastrës kadastrale ne...., në vendin e quajtur D sipas 

fletës poseduese nr. ... ZK C në sipërfaqe të përgjithshme prej 6.00.35 ha.   

 

Në mbështetje të pretendimeve të padisë parashtruesit për gjykatën ka dorëzuar: 

- Kopjen e autorizimit të datës 18 prill 2006 për avokat H K;  

- Ekstrakt nga Fleta Poseduese nr. ..., për parcelën 1707/2; 

- Ekstrakt nga Fleta Poseduese nr. ..., për parcelën 1707/3; 

- Aktvendimin e lëshuar nga Dhoma e Posaçme, SCC-06-0181, me 18 maj 2006; 

- Procesverbali C.nr.181/2006, i hartuar më 12 shtator 2006, 12:30; 

- Procesverbali C.nr.181/2006, i hartuar më 5 tetor 2006, 13:00; 

- Procesverbali C.nr.181/2006, i hartuar më 1 nëntor 2006,13:00; 

- Aktvendimin nga Gjykata Komunale në Malishevë, me nr. C.nr.181/2006,të datës 11 nëntor 

2008; 

- Aktvendimin nga Gjykata Komunale në Malishevë, me nr. C.nr.181/2006, të datës 15 shkurt 

2012; 

- Revokimin e autorizimit për av. H K dhe autorizimin për avokatin B K, më datës 23 shkurt 

2012. 

 

Më 18 maj 2006, Dhoma e Posaçme e Gjykatës Supreme ka nxjerrë Aktvendimin me numër 

SCC-06-0181, me të cilin padia iu është përcjellë Gjykatës Komunale në Malishevë. 

 

Më 15 shkurt 2012, Gjykata Komunale në Malishevë ka nxjerrë Aktvendimin C.nr. 181/06 me 

të cilin është shpallë jokompetente në pikëpamje lëndore për të vepruar në këtë çështje juridike. 

Pas plotfuqishmërisë së aktvendimit padia dhe shkresat e lëndës iu janë përcjellë Dhomës së 

Posaçme të Gjykatës Supreme të Kosovës në kompetencë të mëtejme.  

 

Më 2 tetor 2012, Sh K, pasardhësi i paditësit të ndjerë, parashtroi kërkesë për urdhër paraprak 

gjyqësor në Dhomën e Posaçme të Gjykatës Supreme me qëllim që ta ruajë pronën në kontest 

nga tjetërsimi apo pengimi me ndonjë barrë të vërtetë mbi tokën e kontestuar ndaj kundër 

propozuesit H K. Kësisoj, paditësi kërkoi nga Dhoma e Posaçme që të miratohet masa e sigurisë 

kundër palës së tretë derisa të vendoset në meritat e padisë. 

 

Në mbështetje të propozimit paditësi për gjykatën ka prezantuar: 

- Certifikatën mbi të drejtat e pronës së paluajtshme nr. ... 

- Padinë e parashtruar në Dhomën e Posacme me datë 26 prill 2006; 

- Certifikatën e shtetësisë nr....; 

- Certifikatën e vdekjes nr....; 

 

Më 19 nëntor 2012, Propozuesi ka parashtruar një urgjencë për vendosjen e masës së përkohshme 

të ndalesës për shkak të paraqitjes se konflikteve fizike të datës 17 nëntor 2012. Për gjykatën ka 

dorëzuar deklaratën në Stacionin Policor te Malishevës. 

 

Më 13 nëntor 2012, Dhoma e Posaçme ka njoftuar paditësit si dhe të paditurat NSH dhe AKP-

në që mund të parashtrojnë përgjigje ndaj kërkesës për urdhër paraprak brenda 5 ditëve nga dita 

e pranimit të këtij njoftimi. 

 

Më 20 nëntor 2012, Agjencia Kosovare e Privatizimit parashtroi përgjigje në kërkesën për urdhër 

paraprak gjyqësor dhe deklaroi se ajo është e pabazuar për faktin se kërkesa është kundër palës 

së tretë dhe jo NSH-së apo AKP-së që ka administruar tokën si dhe nuk ka prova të mjaftueshme 

se do të ketë dëm të pariparueshëm. 

 

Më 26 nëntor 2012, përfaqësuesi i kundër propozuesit ka parashtruar përgjigje duke e 

kundërshtuar në tërësi propozimin për masën e përkohshme të ndalesës dhe ka kërkuar nga 

gjykata që të njëjtën ta hedhë poshtë si të pabazuar. 

 

Më 27 shkurt 2013, Dhoma e Posaçme i dërgoi paditësve një urdhër që në afat prej 10 ditëve nga 

dita e dorëzimit të këtij urdhëri të dorëzojnë përgjigje ndaj përgjegjës së AKP-së për urdhrin 

paraprak gjyqësor. 

 

Më 28 shkurt 2013, Dhoma e Posaçme ka nxjerrë Aktgjykim, me anë të të cilit kërkesa e paditësit 

për lëshimin e një urdhëri paraprak është refuzuar si e pabazuar. 

 

Më 14 mars 2013, propozuesi Sh K ka propozuar pranë Dhomës së Posaçme që të bëhet inicimi 

i procedurës trashëgimore dhe shqyrtimi i trashëgimisë në pjesën e masës së bashkëpronësisë 

dhe ka dorëzuar për gjykatën Certifikatën e vdekjes së Mt K. Në të njëjtën datë, ka parashtruar 

përgjigje ndaj urdhrit paraprak gjyqësor të AKP-së me propozim që të refuzohet përgjigja e të 

paditurës si e pabazuar dhe të aprovohet kërkesa e paditësit. 

 

Më 28 maj 2013, Dhoma e Posaçme ka lëshuar një Aktvendim, për të paditurën dhe AKP-në që 

në afat prej një muaji nga pranimi i këtij aktvendimi të ushtrojnë mbrojtjen e tyre si dhe brenda 

afatit të njëjte kohor mund te parashtrojnë kundërshtim, e më së voni deri në mbyllje të 

procedurës.  

 

Më 8 korrik 2013, AKP-ja dorëzoi mbrojtjen e vet me të cilën kërkoi nga gjykata që padia e 

paditësit të hedhet poshtë si e papranueshme ose të refuzohet në tërësi si e pabazuar në ligj. Më 

1 gusht 2013, Dhoma e Posaçme i dërgoi paditësit një urdhër që në afat prej 15 ditëve nga pranimi 

i këtij urdhri të dorëzojë përgjigje ndaj mbrojtjes së AKP-së por gjer më sot nuk ka parashtruar 

asgjë për të kundërshtuar pretendimet e palës së paditur.  

 

Më 5 prill 2017,paditësi duke vepruar sipas urdhrit të gjykatës të datës 22 mars 2017, ka dërguar 

Aktvendimin mbi Trashëgiminë me numër T.nr. 15/13 të datës 05 shkurt 2014 . 

 

Më 21 qershor 2023, Zyrtarja për Financa i ka dërguar parashtruesit të ankesës vërejtjen për 

pagesën e taksës gjyqësore sipas Udhëzimit Administrativ Nr. 01/2017 për Unifikimin e Taksave 

Gjyqësore, i cili ka hyrë në fuqi më 01 maj 2017, ose të paraqesë prova që bën pjesë në kategorinë 

e palëve për t’u liruar nga pagesa e taksës gjyqësore. Parashtruesit të ankesës iu bë me dije lidhur 

me pasojat juridike nëse në afat prej pesëmbëdhjetë ditëve nga data e pranimit të kësaj vërejtjeje 

nuk e paguan taksën gjyqësore.  

Për më tepër, parashtruesi i ankesës është obliguar që ta paguaj taksën gjyqësore për ankesën e 

parashtruar konform nenit 253.4 të LPK-së. Ankuesi ka pasur mundësi të parashtroj kërkesë për 

lirim nga taksat gjyqësore. Në bazë të fletëkthesës e cila gjendet në shkresat e lëndës, gjykata 

vëren se më 23 qershor 2023, paditësi e ka pranuar urdhrin  për pagesën e taksës gjyqësore por 

gjer më sot të njëjtën nuk e ka paguar.  

 

Arsyetimi ligjor: 
 

Ankesa e ankuesit konsiderohet e tërhequr. 

 

Sipas nenit 76 par.3 i Ligjit Nr.06-L-086, për Dhomën e Posaçme të Gjykatës Supreme të 

Kosovës parasheh: “Në interpretimin dhe zbatimin e këtij ligji, kudo që është e nevojshme për 

të zgjidhur një çështje procedurale që nuk trajtohet mjaftueshëm me këtë ligj, Dhoma e Posaçme 

do të zbatojë mutatis mutandis dispozita përkatëse të Ligjit mbi Procedurën Kontestimore.”  

 

Paditësi konform dispozitës së nenit 253.4 të LPK-së ka për detyrë që ankesës t’ia bashkëngjis 

vërtetimin mbi taksën gjyqësore të paguar. 

 

Në vazhdim dispozita 253.5 parasheh: “Në qoftë se paditësi nuk e paguan taksën gjyqësore të 

përcaktuar për padinë as pas urdhrit të dërguar nga gjykata, edhe pse nuk ekzistojnë konditat për 

lirim nga detyrimi i pagimit të taksës gjyqësore, do të konsiderohet se padia është tërhequr.” 

 

Ankuesit i është lejuar afati prej pesëmbëdhjetë ditëve që ta bëj pagesën e taksës gjyqësore. Sipas 

vlerësimit të gjykatës, ky është një afat i mjaftueshëm kohor. Ankuesi ka pasur për obligim të 

paguaj taksat gjyqësore.  

 

Taksat gjyqësore aplikohen sipas nenit 63 të Ligjit të Dhomës së Posaçme në lidhje me 

udhëzimin e KGJK-së nr. 01/2017, lidhur me taksat gjyqësore. 

 

Parashtruesi i ankesës më 23 qershor 2023 e ka pranuar vërejtjen e gjykatës por gjer më sot nuk 

e ka paguar taksën gjyqësore dhe rrjedhimisht nuk ka dorëzuar në gjykatë dëshmi për pagesën 

në fjalë. 

 

Nga e gjithë kjo gjykata konsideron se ankuesi nuk ka interes për çështjen juridike të tij dhe se 

në rastin konkret sipas dispozitave ligjore ankesa konsiderohet e tërhequr. 

 

Shpenzimet gjyqësore: 

 

Duke u bazuar në nenin 62 paragrafi 5 i Ligjit Nr. 06/L-086 për Dhomën e Posaçme të Gjykatës 

Supreme të Kosovës, secila palë i bartë shpenzimet e veta. 

 

 

 

 

Këshillë juridike: 

Kundër këtij aktvendimi mund të parashtrohet ankesë me shkrim në Kolegjin e Apelit të Dhomës 

së Posaçme brenda 15 ditëve nga pranimi i këtij aktvendimi. Ankesa duhet të dorëzohet në bazë 

të nenit 9 par.6 të Ligjit për Dhomën e Posaçme. 

   

Gjyqtarja 

Manushe Karaçi 

 

 

 

 

 


